
八脈交會八穴 

帶脈臨泣穴主治歌 

原文 

中風手足舉動難。麻痛發熱筋拘攣。頭風腫痛連腮項。

眼赤而疼合頭眩。齒痛耳聾咽腫證。遊風搔癢筋牽纏。腿疼

脅脹肋肢痛。鍼入臨泣病可痊。 

 

註釋 

中風手足舉動難，謂手足不隨也。若疼痛、麻木、拘攣，兼發熱者，風熱也。

頭風旋暈，及腫痛連腮項、目。牙齒、兩耳、咽喉皆赤腫痛，遊風搔癢，筋脈牽

引，腰脅四肢與肋疼痛等證，皆宜刺此臨泣穴，立時有奇功也。 

 

 


